
పరమయోగివిలాసము.












సురలు నచ్చరలును జోద్యంబునంద

వరియింతు నీచెలువను సొంపు మీఱ

నలవనిశోకంబు వలదు క్రమ్మఱను

బొలఁతుకఁ దోకొనిపోయి రమ్మనిన

నలరి శ్రీరనిగనాయకుపాదపద్మ

ములకు సద్భక్తిని మ్రొక్కి యగ్గించి

కూరిమితోఁ దనకూఁతుఁ దోకొనుచు

భోరున నిజపురంబున కేగుదెంచి

యనఘు భూమీశు లోకైకపంకేజ

దినమణివల్లభదేవు రావించి

యరవిందలోచనుం డాత్మసంజాత

వరియింతు ననుటయు వరుసతోఁ దెలిపి

యెన్నిక మఱియు నేమేమి గావలయు

నన్నియు సమకూర్పు మని సమకట్టి

పనిచిన నరిగి యాపాండ్యభూనాథుఁ

డనుపమకనకరత్నాదివస్తువుల

రమణీయమౌక్తికరంగవల్లికలఁ

గమనీయకాంచనకదలికాతతుల

సిరిమించుపురముఁ గైసేయించి మగుడి

యరుదెంచి యెఱింగింప హరిచిత్తయోగి

